
КъБР-м и Парламентым   ГъэщIэгъуэнщ     Пшыхьхэр

Зыгъэхьэзырар
ЖЬЭКIЭМЫХЪУ

Маринэщ.

Дунейм
щыхъыбархэр

ДэIэбеи  ет,  еIэбыхи  къашэ.
Лъэпкъ Iущыгъэ:

Лэжьыгъэхэр 
зэблэмыун папщIэ

Ухуэныгъэм ирахьэлIэ 
пкъыгъуэхэр хэпщIыкIыу 
нэхъ лъапIэ зэрыхъуар 
зыхэзыщIар я уней лъап-
сэ зэзыгъэпэщхэм я за-
къуэкъым. Ар къайхьэ-
лъэ кIащ фэтэр куэду зэ-
хэт унэхэр зыухуэ хьэ ры-
чэтыщIэхэми къэрал 
IуэхущIапIэхэми.

IЭЩIАГЪЭЛIХЭМ къызэ-
ралъытэмкIэ, къэралым 
щекIуэкI ухуэныгъэ псори 
къызэрилъэхъэнум и мы-
закъуэу, апхуэдэ щытыкIэр 
зэран хуэхъункIэ шына-
гъуэщ лъэпкъ проектхэр 
гъэ зэщIэнми. Абы къ ы хэ-
кIыу, УФ-м и Президент Пу-
тин Владимир и унафэкIэ 
ягъэткIиящ ухуэныгъэм 
щра гъэкIуэкI лэжьыгъэхэм 
кIэлъыплъыныр. Урысейр 
экономикэ кризисым къи-
кIынымкIэ тегъэщIапIэ нэ-
хъыщхьэ ящIынухэм 
ящыщщ ухуэныгъэр икIи а 
IэнатIэм къыщагъэсэ бэп-
хэм я уасэхэр зэуэ зэры-
дэуеям къыхэкIыу лъэпкъ 
проектхэми зэгъэзэ хуэ жы-
ныгъэхэр халъхьэн хуей 
 хъуащ.

Къэралым и Президен-
тым иджыблагъэ иригъэ-
кIуэкIа зэIущIэм щытри-
гъэчыныхьащ ухуэныгъэм 
ирахьэлIэ материалхэр зэ-
пэубыда хъуныр къэбгъэ-
хъункIэ Iэмал зэримыIэм. 

«Мы зэманым щIэгъэ-
хуэбжьауэ йокIуэкI кхъахэ 
хъуа унэхэм цIыхухэр къы-
щIэгъэIэпхъукIыным ехьэ-
лIа лэжьыгъэхэр икIи ахэр 
къэбгъэтIасхъэ хъуну-
къым, материалхэр лъапIэ 
зэрыхъуар щхьэусыгъуэ 
пщIыуэ. Апхуэдэуи къэра-
лым и дэнэ щIыпIи нэхъы-
бэ щыхъуащ сабийхэм ща-
кIэлъыплъ IуэхущIапIэу 
яхуэ хэм я бжыгъэр. Иджы 
къытпэщытщ школыщIэ-
хэр ухуэным хуэгъэза лэ-
жьыгъэри къэдмыгъэ-
тIэсхъэну», - жиIащ Пу-
тиным икIи Правительст-
вэм къалэн щищIащ, 
зы  пэ мыплъа гугъуехьхэр 
къы къуэкIмэ, абыхэм хэ-
кIыпIэ яхуэхъунухэм егуп-
сы сауэ, ахэр зэфIэхыным 
занщIэу яужь ихьэным хуэ-
хьэзыру щытыну.

Иджы доллар 
мелардым щIолъэIу

Украинэр США-м елъэ-
Iуащ доллар мелард къри-

тыну. Апхуэдэ хъыбар 
жур налистхэм къаж ри-
Iащ Украинэм хамэ къэ-
рал IуэхухэмкIэ и министр 
Кулебэ Дмитрий.

АБЫ къызэрыхигъэщам-
кIэ, дызыхуэкIуэ илъэсым 
Америкэм и бюджетым 
къыхэкIыу доллар мелуан 
756-рэ къыхуиутIыпщы-
нущ Украинэм, абы щыщу 
доллар мелуан 400-р къэ-
ралым и шынагъуэнша-
гъэр гъэбыдэным трагъэ-
кIуэдэн хуейуэ.

- Ауэ дэ а дэIэпыкъу ны-
гъэр доллар мелардым на-
гъэсыну дыщIэлъэIуащ 
икIи ар къыдэхъулIэным 
ды  толажьэ, - жиIащ Ку-
лебэ.

Къэрал къулыкъущIэм 
къы хегъэщ США-м и къэ-
рал департаментми, Пен-
тагонми, США-м дунейпсо 
зыужьыныгъэмкIэ и агент-
ствэми а Iуэхур Украинэм и 
лIыкIуэхэм щыпхагъэкIыну 
яужь зэритыр икIи я му-
радыр мыгувэу къайхъулIэ-
ну зэрыщыгугъыр.

Дыгъэгъазэм и 23,
махуэку

УФ-м Экологие, техноло-
гие, атом кIэлъыплъыны-
гъэмкIэ и къулыкъум 
(Рос технадзор) и махуэщ

Урысейм и Дзэ-Хьэрш 
Къарухэм гъуэгуанэ кIыхь 
зэпызычыф я авиацэм и 
махуэщ

1905 гъэм Тэрч областым 
зауэ щытыкIэ щагъэувауэ 
щытащ.

1947 гъэм СССР-м и Со-
вет Нэхъыщхьэм и Прези-
диумым унафэ ищIащ 
ИлъэсыщIэр къыщихьэ 
щIышылэм и 1-р гъэ къэс 
гъэлъэпIэным икIи ар 
мылэжьэгъуэ махуэу гъэу-
выным теухуауэ. 

1905 гъэм къалъхуащ 
Иор данием щыщ дохутыр, 
дипломат, адыгэ лъэп-
къым и блэкIар джыным 
хэлъ хьэ ныгъэшхуэ хуэзы-
щIа, тхылъ зыбжанэ къы дэ-
зы гъэ кIа Хьэбжокъуэ 
Шэукэт.

1952 гъэм къалъхуащ 
Адыгэ Республикэм щIыхь 
зиIэ и журналист ЖьакIэ-
мы къуэ Iэминат.

1960 гъэм къалъхуащ 
тхыдэ щIэныгъэхэм я док-
тор, АКъУ-м и профессор 
Азэщокъуэ Геннадий.

Дунейм и щытыкIэнур
   «pogoda.yandex.ru» сай-

тым зэритымкIэ, Налшык 
пшэр техьэ-текIыу щы-
щытынущ. ЩIыIэр ма-
хуэм градуси 8 - 4, жэщым 
градус 15 - 14 щыхъу-            
нущ.

Дыгъэгъазэм и 24,
мэрем

Урысейм и Дзэ щIыхьым 
и махуэщ - Измаил тырку 
быдапIэр къыщащта (1790 
гъэм) махуэщ

Башкортостан Респуб-
ликэм и Конституцэм и 
махуэщ

1839 гъэм къалъхуащ 
Уэсмэн пащтыхьыгъуэм и 
маршал, Кавказым и 
тхыдэм теухуа лэжьыгъэ 
куэд къытрезыгъэдза 
Бэр зэдж Зеки-пэщэ.

1954 гъэм къалъхуащ 
тех никэ щIэныгъэхэм я 
доктор, КъБКъМУ-м и 
профессор ЕхъулIэ Мар-
тин.

1957 гъэм къалъхуащ 
экономикэ щIэныгъэхэм я 
доктор Къэзанш Хьэли-
мэт.

1958 гъэм къалъхуащ 
хьэ рычэтыщIэ, жылагъуэ 
лэжьакIуэ Лъхукъуэщауэ 
Хьэбас.

1960 гъэм къалъхуащ са-
бий дохутыр, «Урысейм и 
дохутыр нэхъыфI» цIэ лъа-
пIэр 2013 гъэм зыхуагъэфэ-
ща Чым Мадинэ.

1975 гъэм къалъхуащ 
 КъБР-м щIыхь зиIэ и ар-
тисткэ КIэхумахуэ ФатIи-
мэ.

1981 гъэм къалъхуащ 
урысей уэрэджыIакIуэ цIэ-
рыIуэ, Шэшэн, Ингуш Рес-
публикэхэм щIыхь зиIэ я 
артист, КъБР-м и цIыхубэ 
артист Билан Димэ. Ди 
 лъахэгъум и закъуэщ           
УФ-м щыщу «Евровиде-
ние» зэпеуэ цIэрыIуэм щы-
текIуар. Абы ар тIэунейрэ 
хэтати, зэм етIуанэ увыпIэр 
(2006 гъэм), иужькIэ 
 бжьыпэр (2008 гъэм) къы-
щихьащ.

Дунейм и щытыкIэнур
«pogoda.yandex.ru» сай-
тым зэритымкIэ, Налшык 
бзыгъэу щыщытынущ. 
ЩIыIэр махуэм градуси 8 - 
5, жэщым градус 13 - 12 
щыхъунущ.

КъБР-м узыншагъэр хъумэнымкIэ и министр Къалэ-
батэ Рустам хэтащ УФ-м Узыншагъэр хъумэнымкIэ и 
 министерствэм цIыхухэм япэ медицинэ дэIэпыкъуны-
гъэр щыхуащIэ IуэхущIапIэхэр зыхуей хуэгъэзэнымкIэ 
программэр зэрагъэзащIэм теухуауэ иригъэкIуэкIа он-
лайн-зэIущIэм.

МЫ зэманым а программэмкIэ Къэбэрдей-Балъкъэ-       
рым и медицинэ IуэхущIапIэ 16-м лэжьыгъэхэр щра-
гъэкIуэкI. Зэгъэпэщыжыныгъэ Iуэхухэр и кIэм щынэблэ-
гъащ Малкэ, ХьэтIохъущыкъуей къуажэхэм дэт амбула-
торэхэм, Май къалэм щыIэ сабий поликлиникэм, Налшык 
дэт поликлиникэ №1-м и къудамэу Хмельницкий Б. и цIэр 
зезыхьэ уэрамым тетым. 2022 гъэм щIышылэ мазэм                       
и пэщIэдзэм ахэр къызэIуахыжынущ.

Апхуэдэу зэгъэпэщыжыныгъэ лэжьыгъэхэр щокIуэкI 
Налшык Головком и цIэр зезыхьэ и уэрамым тет сабий по-
ликлиникэ №1-мрэ Бахъсэн район сымаджэщым и полик-
линикэ къудамэу Дыгулыбгъуей къуажэм дэтымрэ я 
пэшхэм. Къапщтэмэ, 2021 гъэм медицинэ IуэхущIапIэхэм 
щызэфIагъэкIын хуейуэ зыхуагъэувыжа къалэныр мы зэ-
маным  ирихьэлIэу гъэзэщIа хъуащ.

ЦIыхухэм япэ медицинэ дэIэпыкъуныгъэр щыхуащIэ 
IуэхущIапIэхэр зыхуей хуэгъэзэнымкIэ программэм хохьэ 
IэнатIэр зыхуэныкъуэ IэмэпсымэхэмкIэ къызэгъэпэщы-
ныр. Апхуэдэу мы илъэсым къриубыдэу медицинэ техникэу 
100-м щIигъу къащэхуащ: рентген, эндоскопие Iэмэп сы-
мэхэр яIэрыхьащ районхэми къалэхэми щылажьэ поли-
клиникэхэм. ПIалъэ къыхамыгъэкIыу цIыхухэм дэIэпыкъу-
ныгъэ щыхуащIэ IэнатIэхэм папщIэ машинэ 25-рэ къащэ-
хуащ.

Урысей Федерацэм и щIыналъэхэм узыншагъэр 
 хъумэнымкIэ щыIэ ведомствэхэм я унафэщIхэм Iуэхум 
зэрехъулIар къагъэлъэгъуа нэужь, видеоконференц жып-
хъэм иту екIуэкI зэIущIэм щаубзыхуащ 2022 гъэм програм-
мэмкIэ зэфIагъэкIыну къалэнхэр. Абы ипкъ иткIэ, ди рес-
публикэм медицинэ IуэхущIапIэу 9 зыхуей щыхуагъэзэ - 
нущ, поликлиникэ нэхъ инхэм я къудамитI зэфIагъэувэжы-
нущ, медицинэ Iэмэпсымэу 50-м щIигъурэ автомашинэ 
16-рэ къащэхунущ.

ЩХЬЭЩЭМЫЩI  Изэ.

КъБР-м и Парламентым 
и Президиумым и зи чэзу 
зэIущIэм «Правительст -
вэм хухаха сыхьэтым» щы-
теп сэлъыхьащ «КъБР-м и 
къуажэхэм зэдэууэ зе-
гъэужьыныр» къэрал про-
граммэр республикэм гъэ-
зэ щIа зэрыщыхъум. Ар 
ири гъэкIуэкIащ КъБР-м и 
Парламентым и УнафэщI 
Егоровэ Татьянэ.

КъБР-м мэкъумэш хозяй-
ствэмкIэ и министр Сы-
жажэ Хьэсэн Iуэхум теу-
хуауэ къыщыпсалъэм къы-
хигъэщащ, зи гугъу ящI 
 къэ рал  программэм   со-
циальнэ мыхьэнэшхуэ зэ-
риIэр, къуажэхэм щыпсэу 
IэщIагъэлIхэр щIыпIэм щы-
лэжьэнымкIэ сэбэп зэры-
хъур, къуажэдэсхэм я гъа-
щIэр зэрыригъэфIакIуэр. 

«Къуажэхэм инфраструк-
турэхэр къыщызэгъэпэ щы-
жынымрэ абыхэм зегъэу-
жьынымрэ» къэрал прог-
раммэм и Iыхьэм щыщ 
 «Къуажэхэм я иджырей те-
плъэр» проектым хыхьэу 
2020 гъэм ягъэзэщIащ 
«Май щIыналъэм зегъэу-
жьыныр» проектыр. Абы и 
фIыгъэкIэ Май къалэм 
 щаухуащ псы фIейхэр зэ-
рагъэкъабзэ, уэрамхэм псы 
зэрырикIуэ ухуэныгъэхэр. 

Апхуэдэу 2020 гъэм кило-
метр 15 зи кIыхьагъ, псы 
зри кIуэ бжьамийхэр къы зы-
хэкI ухуэныгъэу 6 щра-
гъэкIуэкIащ Къулъкъужын 
Ипщэ, Псыншокъуэ, Аруан, 
Шэджэм Ищхъэрэ, Дзэлы-
къуэдэс  къуажэхэм, Сол-
датскэ станицэм. Зеикъуэ 
къуажэм километри 8,845-
рэ и кIыхьагъыу газ зэрыкIуэ 
бжьамийхэр щаукъуэдиящ. 

УФ-м Мэкъумэш хозяй-
ствэмкIэ и министерствэм 
иригъэкIуэкIа зэпеуэм къы -
щыхахри, 2021 гъэм къэрал 
программэмкIэ социальнэ 
мыхьэнэшхуэ зиIэ проек-
тищ гъэзэщIэн щIадзащ - 
Пролетарскэ, Солдатскэ, 
Къэщкъэтау жылэхэм я 
щIы налъэхэм зегъэу жьы-
ным хуэунэтIа лэжьыгъэхэр 
йокIуэкI. Пролетарскэ къуа-
жэм дэт, Восканов С.П. и 
цIэр зезыхьэ курыт школыр 
сыт и лъэныкъуэкIи зыхуей 
хуэзэу зэрагъэпэщыжащ, 
апхуэдэуи абы и уэрамхэр 
къэзыгъэнэху уэздыгъэхэ-
ри зэрахъуэкIащ.

 Псыхэм, мэзхэм, губгъуэхэм, бгы-
хэм, къуэладжэхэм, нэгъуэщIхэми 
 инагъ-цIыкIуагъ и лъэныкъуэкIэ я 
зэхэлъыкIэр, ЩIы Хъурейм и гравита-
цие губгъуэр, е нэгъуэщIу жытIэмэ, и 
зыщIэзышэ къарум и къэухьыр щIы-
пIэ-щIыпIэкIэрэ къызэры щы кIуэмрэ 
ахэр псори картэрэ плану тхылъым-
пIэм зэрытрагъэзагъэ Iэмалхэр зэра-
убзыхумрэ ехьэлIа щIэныгъэхэм язы-
хэзщ геодезиемрэ картографиемрэ.

ЗИ ГУГЪУ тщIы унэтIыныгъэхэу мате-
матикэмрэ физикэмрэ лъабжьэ зыхуэ-
хъуахэр япыщIащ геологиеми, геогра-
фиеми, геоботаникэми, гъавэ щIэкIэмрэ 
ар здытрасэ щIыгум кIэлъыплъынымкIэ 
IэщIагъэхэми. 

НэгъуэщIу жыпIэмэ, геодезиер къы-
щыбгъэсэбэп мэхъу мэкъумэш хозяй-
ствэм, геофизикэм, астрономием, щIы 
Iыхьэхэр гуэшынымрэ псы щIэгъэлъа-
дэмрэ пыщIа IэщIагъэхэм, нэгъуэщIхэ-
ми. 

Картографием и къалэн нэхъыщхьэ-
хэм ящыщ зыщ ЩIы Хъурейм и зы дэт-
хэнэ къуапэри IупщIрэ нахуэу къыщы-
гъэлъэгъуэжа картэ зэмылIэужьы гъуэ-
хэр зэхэгъэувэныр. 

Пасэрей зэманым дунейм тета 
лъэпкъыжьхэми къагъэсэбэпу щытащ 
щIы щхьэфэм и зыгъэзэкIэр къэзы-
гъэлъагъуэ нагъыщэхэмрэ гъуэгугъэна-
хуэ папщIэу зэхаухуанэ сурэтхэмрэ. Жы-
гым, мывэм, фэм тращIыхьа тхыпхъэ-
щIыпхъэхэм ущыщакIуэ, укъыщыувыIэ, 
нэху укъыщекI хъу щIыпIэхэр апхуэдизу 
гъэхуарэ Iэзагъэ ин хэлъу щагъэнэIуа-          
ти, ахэр ноби зылъагъухэм телъыджэ 
ящохъу.

Мэзкуу пщыгъуэм и зыужьыгъуэм 
зыIэригъэхьа щIыналъэхэр къыщыгъэ-
лъэгъуэжа картэр япэ дыдэу дунейм 
къыщытехьар 1497 гъэращ. Мыдрейуэ, 
геодезие щIэныгъэм ухэзыгъэгъуазэ 
тхылъ ди къэралым япэу къыщыдэкIар 
Грозный Иван и тетыгъуэрщ (1530 - 1584 
гъэхэр).

Къуажэдэсхэм  я  псэукIэр
зэрырагъэфIэкIуэнур

Зэгъэпэщыжыныгъэ, зэ-
фIэ гъэувэжыныгъэ лэжьы-
гъэхэр процент 95-кIэ ягъэ-
зэщIащ. ПIалъэ ягъэувам 
тету, 2021 гъэм и кIэм ири-
хьэлIэу ухуэныгъэхэр зэ-
фIагъэкIыну я мурадщ, 
Сол датскэ станицэм тIы-
сыпIи 140-рэ иIэу къыщ-
рагъэ жьа са бий садым 
къищы нэ мыщIауэ. Ар 2022 
гъэм яу хын хуейуэ аращ.

Сыжажэр тепсэлъыхьащ 
къэрал программэм хыхьэ 
«Транспорт IэнатIэм зе-
гъэужьыныр» проектым хэ-
ту ирагъэкIуэкI Iуэху зыб-
жанэм. 2020 гъэм респуб-
ликэм и къуажихым авто-
мобиль гъуэгуу километр 
2832-рэ щаухуащ. Апхуэдэу 
2021 гъэм Гундэлэн - Къу-
хьэпIэ Къэнжал гъуэгур 
щIын яухащ. 

2020 гъэм «Къуажэхэм 
псэу пIэ щыухуэным зегъэу-
жьынымрэ уней лъапсэ -      
хэр зэIузэпэщ щIынымрэ» 
проектым ипкъ иткIэ, къуа-
жэхэм щыпсэухэм я псэу-
кIэр егъэфIэкIуэным хухах 
мылъкум щыщ бынуна-
гъуэшхуэу 3-м иратащ. 2021 
гъэм апхуэдэ социальнэ 
ахъшэр яIэрыхьащ уна-
гъуитIым икIи унэхэр яухуэ-
ри, я псэукIэр ирагъэфIэ-
кIуащ. КъищынэмыщIауэ, 
къуа жэхэм щыпсэухэм я 
псэукIэр ирагъэфIэкIуэн 
 папщIэ, 2020 гъэм къы щы-
щIэдзауэ льготэ зиIэ ипо-
текэ кредитхэр ят.

Министрым жиIахэм едэ-
Iуа нэужь, Егоровэ Татьянэ 
щIэупщIащ 2021 гъэм 
къэрал программэмкIэ 
ягъэ   зэщIэн хуея социальнэ 
проектищым хухаха мылъ-
кур нэсу къыщIамыгъэсэ-
бэпам и щхьэусыгъуэм, ап-
хуэдэуи «КъБР-м и къуа жэ-
хэм зэдэууэ зегъэужьын» 
къэрал программэм япэ 

щрагъэщ проектхэр къызэ-
ры хах щIыкIэм.

Япэ упщIэм теухуауэ Сы-
жажэм къыхигъэщащ ар я 
нэIэм зэрыщIэтыр, абы и Iуэ-
хукIэ лэжьыгъэр зыгъэзащIэ-
хэм иджыблагъэ зэ реп сэлъар 
икIи илъэсым и кIэм ирихьэ-
лIэу псори зэ хуэкIуэжыну 
 къы зэрагъэгугъар.

- Лэжьыгъэхэр ягъэзэ-
щIащ, ауэ мылъкур яIэры-
хьа къым, аращ къэдгъэ-
лъэгъуа процентыр щIэма-
щIэр, - жиIащ министрым. - 
Абы щыгъуэми къэрал, 
рес публикэ бюджетхэм 
къы хэкIыу ахъшэр и чэзум 
къокIуэ. Лэжьыгъэр зэфIэ-
зыгъэкIхэм ящIам текIуэ-
дар къабжыжыным Iуэхур 
игъэгуващ. 

Къуажэхэм зегъэу жьы-
ным хуэунэтIауэ ирагъэ-
кIуэкI лэжьыгъэхэм япэ 
игъэ  щыпхъэхэр къызэры-
хахым и гугъу щищIым, абы 
къыхигъэщащ ар соци-
альнэ мыхьэнэ зиIэ объект-
хэр ухуэным, зэгъэпэ щы-
жыным тещIыхьауэ зэры-
щытыр. 

КъБР-м и Парламентым и 
Уна фэщIым и къуэдзэ Жа-
натаев Сэлим щIэупщIащ 
2022 гъэм къуажэхэм щау-
хуэну гъуэгухэр зыхуэ-
дизымрэ абы текIуэдэну 
мылъкумрэ.

Министрым зэрыжиIам-
кIэ, «КъБР-м и къуажэхэм 
зэдэууэ зегъэужьын» къэ-
рал программэм хыхьэ 
 «Къуажэхэм транспорт Iэна-
тIэм зыщегъэужьыныр» 
прое ктымкIэ гъуэгуи 10 
яухуэнущ километр 17-м 
нэблагъэ я кIыхьагъыу икIи 
абы сом мелуан 437-рэ 
текIуэдэнущ.

КъБР-м и Парламентым 
Физическэ щэнхабзэмкIэ, 
спортымрэ туризмэмкIэ и 
комитетым и унафэщI Бэ-

рэгъун  Арсен  и  гугъу 
ищIащ республикэм агро-
туризмэм зыщегъэу жьы-
ным, абыкIэ цIыхухэр къы-
дэ хьэхыным щхьэпагъыш-
хуэ зэриIэнум.

КъБР-м и Парламентым 
Мэкъумэш IуэхухэмкIэ, эко-
логиемрэ дыкъэзыухъу-
реихь дунейр хъумэнымкIэ 
и комитетым и унафэщI 
ТекIушэ Артур къигъэлъэ-
гъуащ къуажэхэр псыкIэ 
тэмэму къызэгъэпэща зэ-
ры мыхъур икIи а Iуэхухэр зэ-
фIэхыным щIыпIэ админи-
страцэхэм я унафэщIхэр 
жыджэру къыхэшэн зэры-
хуейр.

Депутатхэр тепсэлъы-
хьащ Уэзрэдж къуажэм дэт 
курыт школ закъуэм зэ-
гъэпэщыжыныгъэ лэжьы-
гъэшхуэ зэрыщегъэкIуэ-
кIыпхъэм икIи къыхагъэ-
щащ илъэс гъунэгъухэм 
 къриубыдэу ар зи нэIэ щIэт 
ведомствэхэм абы хэкIы- 
пIэ гуэр къыхуагъуэту зэ-
фIагъэкIыну зэрыгугъэр. 
Мы Iуэхум нэхъапэкIи и 
 гугъу ящIауэ щытащ, 
 КъБР-м и Парламентым 
Лэс кэн районым я зи чэзу 
зэIущIэр щыщрагъэ кIуэ-
кIам, школым и щытыкIэм 
гу лъатауэ щытат. 

«Правительствэм хухаха 
сыхьэ тым» депутатхэм къы-
щаIэтащ худэчых зиIэ ипо-
текэ  кредитхэр зэратым, зи 
псэупIэр езыгъэфIэкIуэну 
хуей цIыхухэм зыкъы зэ-
рыхуа гъазэ лъэIухэм, къэ-
рал программэр гъэзэ щIэ-
нымкIэ ведомствэм зыхуи-
гъэувыжа къалэнхэм яте - 
у хуа упщIэхэр.

Зэпсэлъэныгъэм къри-
кIуахэмкIэ Iуэхум иужь ит Iэ-
натIэхэм чэнджэщхэр хуа-
гъэ хьыну яубзыхуащ.

КъБР-м и Парламентым 
и пресс-IуэхущIапIэ.

ЩоджэнцIыкIу Алий и 
цIэр зезыхьэ Къэбэрдей 
къэ рал драмэ театрым 
щекIуэкIащ КъБР-м и 
цIыхубэ тхакIуэ, бзэ щIэны-
гъэлI, егъэджакIуэ, лIы-
гъэрэ хахуагъэрэ зезы -
хьэу Хэку зауэшхуэм хэта 
Нало Ахьмэдхъан къызэ-
ралъхурэ илъэси 100 зэ-
рырикъум теухуа пшыхь 
гукъинэж. Ар ирагъэ кIуэ-
кIащ лъэпкъ театрым и ар-
тистхэу Хьэмырзэ Ахь мэд-
рэ КIэхумахуэ ФатIимэрэ.

АДЫГЭ театрым щагъэу-
ващ Нало Ахьмэдхъан и Iэ-
дакъэ къыщIэкIа тхылъхэр 
щызэхуэхьэса дапхъэр, и 
гъа щIэмрэ гуащIэмрэ теу-
хуа тхыгъэхэр, сурэтхэр къы-
зэ щIиубыдэу.

Зэхыхьэм къыщыпсэ -
лъащ КъБР-м и Правитель-
с твэм и УнафэщIым и япэ 
 къуэдзэ Къуныжь МуIэед. 
Абы къыхигъэщащ Налом 
адыгэбзэмрэ литерату рэм-
рэ хуищIа хэлъхьэныгъэфI-
хэр, литературэм и жанрхэм 
зэрызригъэужьар, и тхы-
гъэхэм хэку лъагъуны-
гъэмрэ лъэпкъ зэмы лIэу-
жьы гъуэхэм щыщхэм яку 

Нало Ахьмэдхъан
ягу къагъэкIыж

дэлъ ныбжьэгъугъэмрэ зэ-
рыщыпхышар, Хэку зауэш-
хуэм ар жыджэру зэры хэ-
тар.

КъБР-м щэнхабзэмкIэ и 

министр Къумахуэ Мухьэ-
дин Нало Ахьмэдхъан и гъа-
щIэмрэ гуащIэмрэ пшы-
хьым къекIуэлIахэм ягу къы-
щигъэкIыжым къыхигъэ-

щащ ар республикэм и 
щIэ ныгъэ, щэнхабзэ, жыла-
гъуэ гъащIэм жыджэру зэ-
ры хэтар, Хэку зауэшхуэм 
щызэрихьа лIыгъэм папщIэ 
Невский Александр, Вагъуэ 
Плъыжь орденхэр, Хэку зауэ 
орденым и япэ, етIуанэ на-
гъыщэхэр, медалхэр абы 
къызэрыхуагъэфэщар.

- ТхакIуэ цIэрыIуэм теухуа 
юбилей пшыхьым сыкъы-
зэревгъэблэгъар си гуапэщ, 
апхуэдэ щIэныгъэлIхэр 
щIэблэм, тхакIуэ ныбжьы-
щIэхэм я щапхъэщ, абыхэм 
я тхыгъэхэр щIэиныфIщ. 
Къэ бэрдей-Балъкъэрым и 
мызакъуэу Нало Ахьмэд-
хъан къэралыр зэрыгуш-
хуэхэм ящыщщ, - жиIащ 
Москва къикIа хьэщIэ, УФ-м 
и ТхакIуэхэм я зэгухьэны-
гъэм лъэпкъ литературэхэм-
кIэ и советым и унафэщI Ла-
тынин Валерий.

Артистхэу Къуныжь Алим-
рэ Хьэмыку Жаннэрэ къри-
хьэлIахэм къахуеджащ На-
ло Ахьмэдхъан и тхыгъэхэм 
ящыщ зым.

Пшыхьым къыщыпсэ-
лъащ КъБР-м и Парламен-
тым и УнафэщIым и къуэдзэ 
Къардэн Мурат, Тэтэрстан 
Республикэм и ТхакIуэхэм я 
зэгухьэныгъэм и унафэщI 
Зайдуллин Ркаиль, Дагъыс-
тэн Республикэм и ТхакIуэ-
хэм я зэгухьэныгъэм и сек-
ре тарь Артёмов Владислав, 
Нало лъэпкъым къыхэкIа-
хэр, зэхыхьэм ирагъэблэгъа-
хэр.

Нало Ахьмэдхъан щып-
сэуа унэм фэеплъ пхъэбгъу 
фIадзащ, къалэм и уэрам-
хэм ящыщ зым абы и  цIэр 
фIащащ.

Пшыхьыр ягъэдэхащ «Ка-
бардинка» къэрал академи-
ческэ къэфакIуэ ансам-
блым, «Бзэрабзэ» гупым 
щыщ ДыщэкI Артур, уэрэ д-
жыIакIуэ ЦокIыл Азэмэт 
сымэ.

ТЕКIУЖЬ  Заретэ.
Сурэтхэр

КЪАРЕЙ Элинэ трихащ.

 Мэкъумэш  щIэныгъэми
и  щIэгъэкъуэн  нэс

Урысейр дунейм къызэрыщыунэхурэ и 
гъунапкъэхэм зэрызригъэубгъуным сы-
тым щыгъуи яужь итащ. Псом хуэмы-
дэжу, ар абы нэхъ къыщехъулIар XVI - 
XVII лIэщIыгъуэхэращ. Мэзкуу пщыгъуэу 
тхыдэм къыхыхьа къэралыгъуэщIэм, 
илъэс щэ ныкъуэм къриубыдэу, Къуэ-
кIыпIэ лъэныкъуэмкIэ щIыналъэшхуэ-
хэр щызыIэригъэхьащ. ЗекIуэлIхэмрэ 
 зауэшыхэмрэ къахута щIыпIэщIэхэр къы-
зэрагъэлъагъуэ тхыпхъэщIыпхъэхэр ап-
хуэдизу щIэщыгъуэти, Европэм щыпсэу 
географхэм, картографхэм, этнограф-
хэм, тхыдэджхэм алъандэрэ къагъэсэ-
бэпа картэхэм зэхъуэкIыныгъэшхуэхэр 
халъхьэжын хуей хъуат.

«Картэр дзэм и щIэплъыпIэщ» псэ-
лъафэр Петр Езанэм и зэманыращ 
 дунейм къыщытехьауэ къалъытэр. Къэ-
ралыгъуэшхуэм щIыгуу иIыгъыр тхы-
лъым пIэм къыщыгъэлъэгъуэным хуэу-
нэтIа япэ лэжьыгъэр Урысейм 1720 гъэм 
щыщIэдзауэ 1744 гъэ пщIондэ щра-
гъэкIуэкIащ. Ауэ, ди къэралым гео-               
де  зие-картографие щIэныгъэм нэгъэ-
сауэ къулыкъу къыщыхащIыкIар куэдкIэ 
нэхъ гувауэщ: 1919 гъэм, Ленин Вла ди-
мир и жэрдэмкIэ, геодезие IуэхущIапIэ 
нэхъыщхьэ къыщызэгъэпэщыным хуэу-
нэтIауэ РСФСР-м и ЦIыхубэ Комис-
сархэм я Советым унафэ къищта иужь-
кIэщ. 

2008 гъэм Геодезиемрэ картографи-
емкIэ федеральнэ агентствэр УФ-м Эко-
номикэ зыужьыныгъэмкIэ и министер-
ствэм иратыжащ. 2009 илъэсым, гъат-
хэпэм и 1-м къыщегъэжьауэ, зи гугъу 
тщIы агентствэм и къалэнхэр къэралым 
РегистрацэмкIэ, кадастрымрэ картог-
рафиемкIэ и федеральнэ къулыкъум и 
пщэ далъхьэжащ. 

Картографхэмрэ геодезистхэмрэ лIэ-
щIыгъуэкIэрэ зэфIаха лэжьыгъэм и фIы-
гъэкIэ  нобэ, гугъуи дыдемыхьу, ди пIи 
ди мыкIыу, дызыхуей щIыгур зыхуэ-                
дэм щыгъуазэ зыхуэтщIыфынущ. 

КЪУМАХУЭ Аслъэн.

ЗэфIагъэкIахэмрэ
къапэщылъхэмрэ

Узыншагъэ Махуэгъэпс

Мы махуэхэм

Финляндием и Пухтая 
къалэм дэт «Aeronautica 
Arena» нэгузыжь комп-
лексым щекIуэкIащ мас-
рестлингымкIэ Дуней-
псо кубокыр къэхьыным 
ехьэ лIа зэхьэзэхуэрэ ЩIы            
Хъурейм и абсолютнэ чем-
пионатрэ. Къэрал 18-м къи-
кIауэ абы и саугъэтхэм 
щIэбэнащ спортсмен 200-м 
щIигъу. 

УРЫСЕЙ Федерацэм 
и командэ нэхъыщхьэм 
и цIэкIэ зэхьэзэхуэм хэ-
тащ Къэбэрдей-Балъкъэ-
рым щыщ  КъуэщIысокъуэ 
Кристинэ. Дунейпсо кубо-

Мы махуэхэм Урысей Фе-
дерацэм и щIыналъэ зыб-
жанэм бэнэкIэ хуитымкIэ 
зэхьэзэхуэ зэмылIэужьы-
гъуэхэр щокIуэкI. Абы-
хэм хъарзынэу зыкъыща-
гъэлъагъуэ ди лъэп къэгъу 
спортсменхэм. 

ПОДМОСКОВЬЕМ и Мы-
тищи къалэм щызэхэта 
 СССР-м щIыхь зиIэ и тре-
нер, дунейпсо категорие 
зиIэ судья Попов Александр 
и фэеплъ зэхьэзэхуэм дыщэ 
медалыр къыщихьащ ки-
лограмм 70-м нэблагъэ зи 
хьэлъагъ Бешто Мухьэмэд. 
Жыласэ Рустамрэ (кг 57-
рэ) Таппасханов Ислъамрэ 
(кг 86-рэ) ещанэ увыпIэхэр 
зыIэрагъэхьащ. 

Иджыри медаль зэмы-
лIэужьыгъуи 7 ди бэна-
кIуэхэм Ингушым къыща-
хьащ. «Магас» спортымкIэ 
уардэунэм и кубокым ехьэ-
лIа зэхьэзэхуэм хэтащ 2002 
- 2006 гъэхэм къалъхуа ныб-
жьыщIэ 250-м щIигъу. 

Щыбэна гупхэм пашэны-
гъэхэр щаубыдащ Къэжэр 
Ислъам (кг 65-рэ), Тхьэлы-
джокъуэ Сослъэн (кг 71-рэ), 
ЕхъулIэ Азэмэт (кг 92-рэ) 
сымэ. Дыжьын медалхэр 
къахьащ Гергоков Саидрэ 
(кг 60) Шахмурзаев Тамер-
ланрэ (кг 92-рэ). Ажоев 
Алимрэ (кг 71-рэ) Щоджэн 
Ислъамрэ (кг 92-рэ) ещанэ 
хъуащ. 

«Адыгэхэр» щэнхабзэ центрым и жэр-
дэмкIэ, Ставрополь крайм и Прави-
тельствэр и дэIэпыкъуэгъуу, «Мир ис-
кусства адыгов» фильмыр иджыблагъэ 
трахащ. 

ЗЫ сыхьэтым къриубыдэ фильмыр 
трау хуащ адыгэхэр дэзыхьэх Iуэху-
гъуитхум - дыщэидэм, арджэным, 
лъэпкъ макъамэ Iэмэпсымэхэр зэра-
гъэхьэзырым, цIыхухъу, бзылъхугъэ фа-
щэхэр зэрадым, дыщэм, дыжьыным 
зэрелэжьым. IэпщIэлъапщIэ хэм я лэжьы-
гъэ къызыхуэтыншэхэр  гъуаз   джэ лэжьы-
гъэ хъурт, ауэ лъэпкъ хабзэхэмрэ IэщIа-
гъэхэмрэ хуащI гулъытэм совет лъэ-
хъэнэм хэпщIыкIыу щыкIэры хуат. БлэкIа 
лIэщIыгъуэм и 90 гъэхэм иужькIэ   абыхэм 
зыужьыныгъэ нэхъ  ягъуэтыжащ. 

«Экологистика» щIы -
налъэ операто рым и лэ-
жьакIуэхэм Илъэ сыщIэм 
зыхуа гъэ хьэзыр.

ГЪЭМАХ УЭ-бжьыхьэ 
лъэхъэнэм къриу бы дэу 
Налшык и щIыпIэ щхьэ-
хуэхэм щагъэсеящ хаб-
зэм къемызэгъ пхъэн кIий 
идзыпIэу   80-м нэблагъэ. 
Хьэлъэзешэ машинэхэм-
кIэ зы жэщ-махуэм къриу-
быдэу дашар тонн минрэ 
ныкъуэм фIыуэ щIегъу. 
Ар илъэс блэкIам да-
шам  нэхърэ хуэдитIкIэ нэ-
хъыбэщ.

Фэтэр куэду зэхэт унэ-
хэм ягъэбыдылIа  гъущI 
контейнерхэм жьы  хъуа 
куэд яхэтт, гъэкъэбзэ-
гъуейрэ, лъащIэ щIэ лэ-
жьыкIахэм псыр ямыу-
быдыжу. Куэдым гу зэ-
ры лъыфтащи, дэнэкIи 
иджыпсту щагъэув шэр-
хъиплI зыщIэт пхъэнкIи-
илъэхэр. Ахэр бгъэIэп-
хъуэ мэхъу,  пхъэнкIий 
зэ рыдаш машинэхэм 
ира гъэлъа дэри тыншу 
яунэщI. 

ЩIыщIагъ контейнер-
хэм я бжыгъэми зэра-
хузэфIэкIкIэ къыхагъа-
хъуэ. «Экологистика»-м и 
лэжьакIуэхэр мыбэлэры-
гъыу къабзагъэм зэры кIэ-
лъыплъым къищынэмы-
щIауэ, коммунальщикхэ-
ми ядоIэпыкъу: иужьрей 
мазищым зыхуей хуагъэ-
за фэтэрхэм я бжэIупэхэм 
мы зэманым щыпаупщI 
жыг щхьэкIэхэр зэщIа-
къуэри даш. АдэкIэ абы-
хэм къапоплъэ Илъэ-
сыщIэ махуэшхуэхэм я 
ужькIэ унэхэм къыщIа-
хыж псейхэр дэшынымрэ 
ахэр гъэсынымрэ. 
Иужьрей илъэситIым, ха-
бзэ  хъуауэ, абыхэм къа-
щIэщэща яжьэр щIы-
гъэпшэру къалэм и удз 
гъэгъа хэсапIэхэмрэ жыг 
лъабжьэхэмрэ тракIутэ. 
СыткIи къызэгъэпэща 
«Эко логистика»-м и лэ-
жьакIуэхэм ящIэн я гъу-
нэжщ.

ШЭРЭДЖ  Дисэ. 

IэщIагъэлI нэс, къызэгъэпэща-
кIуэ Iэзэ, унафэщI гумызагъэ… 
А псори зэхуэдэу фIыуэ зэхъулIэ 
куэд щыIэу къыщIэкIынкъым. Ауэ 
апхуэдэу щыт цIыхум и зэфIэкIыр 
зэрылъагэми и IэнатIэм ехъулIэ-
ныгъэ зэрыщиIэми шэч хэлъыж-
къым. Абы и щапхъэщ Прохладнэ 
район сымаджэщым и дохутыр нэ-
хъыщхьэ Щомахуэ Зитэ. Мы Iуэху-
щIапIэр къызэрызэрагъэпэщрэ 
абы и дохутыр нэхъыщхьэу лэжьа-
хэм яхэтакъым ныбжькIэ Щома-
хуэм нэхърэ нэхъ щIалэ. Апхуэдэу 
щытми, а бзылъхугъэм хузэфIэкIащ 
ипэ ита нэхъыжьхэм ирахьэжьа 
Iуэхур иригъэфIэкIуэн икIи адэкIи 
хущIокъу сымаджэщым иджырей 
мардэхэр и лъабжьэу зэрызри-
гъэужьыным.

ДОХУТЫР хъуным зэрыцIыкIурэ 
щIэхъуэпсахэм ящыщкъым Зитэ, 
журналист IэщIагъэрт пщащэм и 
гум щигъафIэр. ИкIи тыншуи къе-
хъулIэфынут. 10-нэ классым щIэ-
су урысыбзэмрэ литературэмкIэ 
рес публикэ олимпиадэм текIуэны-
гъэр къыщихьри, КъБКъУ-м и фи-
лологие къудамэм экзаменыншэу 
щIэтIыс хьэну Iэмал хъарзынэ иIат, 
ауэ Що махуэр адэм и чэнджэщым 
щIэдэIури, медицинэр къыхихы-
жат. Еджэным тыншу хэзагъэ пща-
щэр а Iуэхур зэгъэхъулIэнми гугъу 
дехьакъым. Алътуд дэт курыт шко-
лыр дыщэ медалкIэ къиухри, ар 
щIэтIысхьащ КъБКъУ-м и медицинэ 
къудамэм. 

Медицинэм и унэтIыныгъэхэм  
ящы щу акушерствэмрэ гинеколо-
гиемрэ къыхихри, абыкIэ и щIэны-
гъэм нэхъ  куууэ  хигъэхъуэну му-
рад ищIащ. «Университетым еджэн 
щыщIэздза япэ махуэхэм щегъэ-
жьауэ сэ къызгурыIуат дохутыр къу-
дей мыхъуу, къэхутэныгъэ лэжьыгъэ-
хэри езгъэкIуэкIыну  сызэры хуейр. 
Абы къыхэкIыуи гугъэ быдэхэр 
сщIат интернатурэми аспирантурэ-
ми си щIэныгъэм щыхэзгъэхъуэ-
ну», - жеIэ Зитэ. ЗэрыжиIауи  хъуащ: 
дохутыр IэщIагъэр зэрызригъэ-
гъуэтам щыхьэт техъуэ дипломыр 
къы Iэрыхьэжа нэужь, ар занщIэу 
 щIэ тIысхьэжащ КъБР-м Узынша-
гъэр хъумэнымкIэ и министерствэм 

ЗэфIэкI лъагэхэр
зиIэ бзылъхугъэ

и Перинатальнэ центрым и интер-
натурэм, иужькIэ и щIэныгъэм щы-
хигъэхъуащ Ростов къалэм дэт къэ-        
рал медицинэ центрым и аспиран-
турэм икIи ехъулIэныгъэкIэ и канди-
дат диссертацэр пхигъэкIащ. 

Тэмэму екIуэкI уэндэгъугъэм зы-
къызэридзэкIыу нэхъ хьэлъэ зэры-
хъум пыщIа гугъуехьхэр къэхутэным-
кIэ,  абы  и хэкIыпIэр къэгъуэ-
тынымкIэ Щомахуэм и канди-
дат лэжьыгъэр медицинэм хуащIа 
хэлъхьэныгъэфIхэм ящыщ зыт. Рес-
публикэ перинатальнэ центрым аку-
шер-гинекологыу зэрыщыIа илъэ-
сиплIым къриубыдэу ар жыджэру 
хэтащ клиникэ къэхутэныгъэхэм, 
щытыкIэ хьэлъэм къихута бзылъху-
гъэ куэдми сэбэп яхуэхъуфащ. Що-
махуэм и диссертацэм къыщи-
гъэлъэгъуа еплъыкIэхэр Дон Iуфэ   Iус 
Ростов, Налшык  къалэхэм бзылъху-
гъэ уэндэгъухэм щакIэлъыплъ и ме-
дицинэ IуэхущIапIэхэм я лэжьыгъэм 
къыщагъэсэбэп. Зитэ и мурадщ и 
щIэныгъэ къэхутэныгъэхэм адэкIи 
пищэну:  пандемиер зэриухыу ар 
иужь ихьэнущ доктор диссертацэр 
гъэхьэзырыным.

Зыпэрыхьэ сыт хуэдэ Iуэхуми зэ-
фIэкI къыщегъэлъагъуэ Щома-
хуэм. Пщэрылъ къыпщащIым жэ-
уаплыныгъэ пхэлъу убгъэдыхьэн 
зэры хуейр хьэл нэхъыщхьэу зиIэ 
бзылъхугъэр нэгъуэщIуи щытыфыну-
къым. Абы къызэрилъытэмкIэ, къа-
лэн пхуэхъуар пхуэмыгъэзэщIэнумэ, 
Iуэхум зыщIеппщытыни щыIэкъым. 
Апхуэдэу илъэс куэдкIэ ар щытащ 
Медицинэ чэнджэщ-диагностикэ 
центрым фIагъым щыкIэлъыплъ и 
къудамэм и унафэщIу, КъБР-м Узын-
шагъэр  хъумэнымкIэ и министер-
ствэм балигъхэм медицинэ дэIэпы-
къуныгъэ ягъуэтынымкIэ и къудамэм 
и IэщIагъэлI нэхъыжьуи лэжьащ. 
А IэнатIэхэр егугъуу зэрызэрихьар 
къалъытэри, нобэ зыпэрыт къулы-
къур дзыхь къыхуащIауэ щытащ: 
япэщIыкIэ сымаджэщым и дохутыр 
нэхъыщхьэм и къуэдзэу, иужькIэ 
IуэхущIапIэм и унафэщIу ягъэуващ.

Прохладнэ районым и медицинэ 
IуэхущIапIэ нэхъыщхьэм зэрагъа-
кIуэр къыщыжраIам, Щомахуэр тIэ-
к Iуи Iэнкун хъуат, къыпэщылъ лэ-
жьыгъэратэкъым хэзыгъэгуп сы-

сыхьар, махуэ къэскIэ Налшыкрэ 
Прохладнэрэ зэпызыщIэ гъуэгум уте-
тыныр, дауи, тынштэкъым. Къалэн 
къыщащIам зэрыпэлъэщынум абы 
шэч къытрихьэртэкъым икIи и щхьэ-
гъусэмрэ езымрэ зэчэнджэщыжри, 
тегушхуауэ лэжьыгъэм пэрыхьащ.

Абы иужькIэ куэд дэмыкIыу ме-
дицинэм и лэжьакIуэхэр щытыкIэ 
хьэлъэм къихутащ. Дуней псом 
зыщызыубгъуа коронавирус узыфэ 
зэрыцIалэ шынагъуэм абыхэм я 
лэжьыгъэр куэдкIэ нэхъ гугъу къа-
щищIащ. Нэгъабэ и накъыгъэ ма-
зэм Прохладнэ район сымаджэщым 
и хирургие къудамэм гъуэлъыпIэ 
220-рэ щIэту госпиталь къыщызэ-
Iуахащ, къищынэмыщIауэ, ковидыр 
зыпкърыт бзылъхугъэ уэндэгъухэм 
щеIэзэ къудамэ щхьэхуи ягъэхьэзы-
ращ. Къыхэгъэщыпхъэщ блэкIа 
илъэ сым районым къалъхуагъащIэ 
сабийуэ щылIэжхэм я бжыгъэр про-
цент 80-кIэ нэхъ мащIэ зэрыщы-
хъуар, 2018 гъэ лъандэрэ лъхугъэм 
зы цIыхубзи зэримылIыкIар. 

IэнатIэм зэрыпэрытрэ зэманышхуэ 
дэмыкIами, Щомахуэр зэрыгушхуэн 
ехъулIэныгъэхэр мащIэкъым. ЗэфIа-
гъэкIам нэхърэ къапэщылъ лэжьы-
гъэр зэрынэхъыбэр къызыгурыIуэ 
бзылъхугъэ Iущым жеIэ: «Си ехъу-
лIэ ныгъэхэмкIэ зызгъэщIа гъуэу сып-
сэлъэныр къезгъэзэгъыркъым. Уна-
фэщIым и лэжьыгъэр къэзыпщыта-
пхъэхэр щыIэщ. Ауэ ди гупыр 
ды зэрыгушхуэ зы Iуэхугъуэ къыхэз-
гъэщыну сыхуейт. Ди сымаджэщым 
хэтщ лъынтхуэ узыфэхэр зыпкърыт-
хэм щеIэзэ къудамэ, къапщтэмэ, 
республикэ псом апхуэдэу щы щы-
лажьэу аращ. Абы ипкъ иткIэ, дэ 
тхузэфIэкIащ инсульт зиIэ сыма-
джэхэм я узыншагъэр щызэфIагъэу-
вэж къудамэ щхьэхуэ къызэIутхыну. 
Iуэхум IэщIагъэлIхэр хуэдгъэхьэзы-
ращ, дызыхуеину Iэмэпсымэхэр 
къэтщэхуащ, илъэситI хъуауэ ехъу-
лIэныгъэ иIэу къудамэр мэлажьэ. 
Мы зэманым, эпидемие щытыкIэр 
нэхъ хьэлъэ щыхъум, пIалъэкIэ 
абы и лэжьыгъэр зэпыуащ. Пэжыр 
жыпIэмэ, ар сымаджэхэм я дежкIэ 
егъэлеяуэ щхьэпагъышхуэ зиIэщ, а 
унэтIыныгъэм зэрызедгъэужьыным 
адэкIи дытелэжьэнущ».

ЩХЬЭЩЭМЫЩI  Изэ.

Урысейм и «Росприроднадзор» 
IуэхущIапIэм и къэпщытакIуэхэм 
щэкIуэгъуэ мазэр икIыху Кавка-
зым и щIыналъэхэр чэзууэ къызэ-
хакIухьащ икIи къыщIагъэщащ 
щIыуэпсыр хъумэным ехьэлIа хаб-
зэхэр къызэпызыуда IэнатIэхэр.

 
АБЫХЭМ хабжащ Тырныауз къа-

лэм и «Горвода» IуэхущIапIэр. Жэуап-
лыныгъэ яхэлъу зи къалэныр зымы-
гъэзэщIа лэжьакIуэхэм я зэранкIэ 
Бахъсэн псы ежэхым хаутIыпщхьэу 
къыщIэкIащ сэкъат зыгъуэта бжьа-
мийм къиж псы фIей къагъэсэбэ-
пар. Ар сэтей къэзыщIа инспектор-
хэм псым и къабзагъэр икIэщIыпIэкIэ 
къыщапщытэм, Бахъсэн фIей куэд 

ЩIыуэпсым  и  щытыкIэр  къапщытэ
 хихьауэ хэлъу къыщIэкIащ. Ныкъуса-
ныгъэхэр икIэщIыпIэкIэ ягъэзэкIуэжа 
пэтми, IуэхущIапIэм етхьэкъуащ сом 
мин 200-кIэ.

Апхуэдэ зэхуэмыхъуныгъэхэм 
 увы пIэ щигъуэтащ Нарткъа-
ли: бжьамий зэгуэчахэм  къиж 
псы фIейр Аруаным зэманкIэ ха-
утIыпщхьащ. А псы ежэхыр зэ-
рымыиныр къэплъытэмэ, ныкъу-
саныгъэхэр къэгъуэт ыгъуей  хъу ну 
къыщIэкIынтэкъым, къалъы хъуэ за-
къуэмэ. Iуэхур зэхэзыгъэкIхэм псым 
и щапхъэр лабораторэ къэп щы-
тэныгъэхэмкIэ щIыналъэ центрым 
ирагъэхьри, абы къигъэлъ эгъуам 
ипкъ иткIэ сом мини 150-кIэ етхьэ-
къуащ. ДяпэкIэ Кавказ Ищхъэрэм 

и «Росприроднад-зор»-м апхуэдэ 
къэпщытэныгъэхэр щIэх-щIэхыурэ 
щIыналъэхэм щригъэкIуэкIынущ 
икIи ткIийуэ пэщIэтынущ дыкъэзыу-
хъуреихь дунеймрэ щIыуэпсымрэ 
зыуцIэпI IуэхущIапIэхэм. Абыхэм 
я зэранкIэ къабзэрэ бдзэжьей-
хэри хэзу къежэхыу щыта псыхэр 
фIейм зэщIещтэ, узыфэхэр цIыхум 
къахуэзыхь микробхэр щобагъ-
уэ. Хабзэр къызэпызыудхэр зыкIи 
еплъыркъым  экологием  ирах лей-
ми псы Iуфэхэр езыхэм я гупыж-
кIэ пщIэншэу илъэс къэс зыгъэ-
къабзэхэм я лэжьыгъэр псыхэкIу-
адэ зэрыхъу-ми. 

ЛЪОСТЭН  Музэ.

ИлъэсыщIэ
теплъэ Дэни къыщыхожаныкI

Урысей Федерацэм щIыхь 
зиIэ и тренер, СССР-м 
щIыхь зиIэ спортым и мас-
тер Вараев Адлан и фэ-
еплъ къэралпсо зэхьэзэхуэу 

Грознэ къалэм щекIуэкIам, 
килограмм 55-м нэблагъэ 
Бузд Чэрим домбеякъ ме-
далыр щызыIэригъэхьащ. 

КЪЭХЪУН  Бэч. 

Дунейпсо кубокыр къехь

кыр къэхьыным ехьэлIа-
уэ хьэрхуэрэгъуип лIым яд-
ригъэкIуэкIа зэIущIи 8-м 
шэч къызытумыхьэн те-
кIуэныгъэхэр 8:0-у щы-
зыIэригъэ хьащ икIи япэ 
увыпIэр иубыдащ. Ди 
лъэп къэгъу пщащэм къы-
кIэлъокIуэ Къыргъызста-
ным щыщ Рахмановэ Дил-
дорэрэ УФ-м и командэ 
къыхэхам къыдыхэт Тихоно-
вэ Светланэрэ. 

Зэхьэзэхуэхэм я етIуа-
нэ махуэр хухэхауэ щытащ 
цIыхухъухэмрэ цIыхубз-
хэмрэ я абсолютнэ дуней-
псо чемпионатым. Урысей 
Федерацэм и цIэкIэ абы 

 хэтащ ди лъахэгъу КъуэщIы-
сокъуэ Кристинэрэ Свер-
длов областым икIа Тихоно-
вэ Светланэрэ. 

Япэ дыдэ зэпэщIэтыны-
гъэм Кристинэ хьэрхуэрэгъу 
къыщыхуэхъуащ иджырей 
дунейпсо чем пион Слова-
кием щыщ Вас ковэ Янэ. 
ЗэпэщIэтыныгъэм Къуэ-
щIысокъуэм и Iэблэм фэб-
жьышхуэ зэрыщигъуэ-
там къыхэкIкIэ къыщыха-
гъэщIащ. Апхуэдэу щыт 
пэтми, дохутырхэм узыр 
щIыIэкIэ абы щхьэщахри 
къыкIэлъыкIуэ зэIущIитIым 
щытекIуащ икIи цIыхубз 
нэхъ лъэщхэм я деж дом-
беякъ медалыр щызыIэри-
гъэхьащ. Дунейпсо чемпи-
оныгъэр аргуэру зыIэри-
гъэхьэжащ Словакием и 
лIыкIуэм. Къыргъызстаным 
щыщ Анарбековэ Айжан 
етIуанэщ. 

Иужьрейуэ къигъэлъэ-
гъуа зэфIэкI лъагэхэм я 
фIыгъэкIэ КъуэщIысокъуэ 
Кристинэ игъэзэщIащ ду-
нейпсо класс зиIэ спортым 
и мастерым и мардэр. 

Ди лъэпкъэгъур егъасэ 
мас-рестлингымкIэ Уры-
сей Федерацэм и командэ 
къыхэхам и тренер Гъубж 
БетIал. 

ЖЫЛАСЭ Замир.Лъэпкъ IэщIагъэхэм ятеухуауэ 
Лъэпкъ гъуазджэм и тхыдэм, и къэ щIэ-

рэщIэжыныгъэм, и къэ кIуэнум фильмым 
щытопсэлъыхь Iэп щIэ лъапщIэхэр, худож-
ник цIэрыIуэхэр. Апхуэдэхэщ лъэпкъ фа-
щэхэр зыгъэхьэзыр модельер-дизайнер 
Сэралъп Мадинэ, художник, адыгэ ар-
джэнхэр къэзыгъэ щIэ рэщIэж Мазло Рус-
лан, Адыгэ Республикэм и цIыхубэ худож-
ник,  дыщэкI Еутых Ася, адыгэ макъа-
мэ Iэмэпсымэхэр зыгъэхьэзыр ГъукIэ За-
мудин, дыщэидэм хуэIэзэ Панеш Сафиет 
сымэ.

Фильмым и сценарийр зытхари  ре-
жиссёрри ТIэш Светланэщ. Операторхэр 
Никанов Александррэ Лаутеншлегер Артур-
рэщ. Макъамэ щIэзылъхьар Лаутеншлегер 
Ангелинэщ. 

ТЕКIУЖЬ Заретэ.

Къэбэрдей - Балъкъэрым ЩIы-
уэпс хъугъуэфIыгъуэхэмрэ эко-
логиемкIэ и министерствэм 
дызэрыщигъэгъуэзамкIэ, ди рес-
публикэм псей жыг лIэужьы-
гъуэхэр нэхъыбэу къыщыкIыр              
Iуащхьэмахуэ лъапэ щыIэ лъэпкъ 
паркырщ. ИлъэсыщIэр къы-
щыблагъэм и деж ахэр  ткIийуэ 
яхъумэ - мы гъэм дыгъэ гъазэм 
и 12-м къыщыщIэ дзауэ щIы шы-
лэм и 1-м нэсыху инспек торхэр 
а щIыпIэхэм тегуэ шауэ щып-
лъырынущ. Ахэр техникэхэмрэ 
мобильнэ зэпыщIэныгъэхэмкIэ 
тэмэму къызэгъэпэщащ.

Къубэ-Тэбэ къуажэм «Iэпкълъэпкъ узыншэм псэ 
узыншэ Iутщ» зыфIаща спорт Iуэху дахэ щыIащ. 
ЩIыбым щрагъэкIуэкIа физкультурэ зарядкэм 
 кърихьэлIат школхэмрэ жылэм и спорт секцэхэмрэ 
я гъэсэнхэр.

КУРЫТ еджапIэм физкультурэмкIэ и егъэджакIуэ 
Щокъуий Мухьэмэд ныбжьыщIэхэм я Iэпкълъэпкъым 
зригъэукъуэдия иужь, администрацэм щIалэгъуалэм 
ядэлэжьэнымрэ спортымкIэ и къудамэм и унафэщI 
 Нэгъуей Амыр-Хъан ГТО дамыгъэхэр яритыжащ нор-
мативхэр къагъэлъэгъуа мардэхэм къитIасэу е ефIэ-
кIыу ипэIуэкIэ зытахэм. 

ЗэIущIэр лъэпкъ къафэ екIукIэ зэхуащIыжащ.
 

ЧЫЛАР Аринэ.

Псейхэр яхъумэ
«IУАЩХЬЭМАХУЭ» лъэпкъ пар-

кым и унафэщIым и къуэ дзэ 
Едокъуэ Залым зэрыжиIамкIэ, 
иужьрей илъэсхэм а щIыпIэхэм ха-
бзэм  къемызэгъыу псей жыгхэр 
къыщизыупщIыкIхэм япэхэм хуэ-
дэу уащрихьэлIэжыркъым.

- ТIэщIэмыкIынкIэ мэшынэ е ди 
цIыхум я зэхэщIыкIыр нэхъ лъагэ 
хъуащ. ЕтIуанэм тетмэ езыхэмкIи 
ди дежкIи нэхъыфIщ, - жеIэ абы.

Инспекторхэм дэIэпыкъуэ гъуш-

хуэ къахуохъу мэзгъэкIхэр, мэз-
хъумэхэр, полицэм и лэ жьа кIуэ-
хэр. КъимыдэкIэ, иджы хуэдэ зэ-
маным министерствэм и лэжьа-
кIуэхэм щIыналъэхэм, къалэхэм 
я унафэщIхэм зыпащIэ, дыкъэ-
зыухъуреихь щIыуэпсыр хъумэн 
зэрыхуейм теухуауэ чэнджэщхэр 
ират, псалъэмакъ щхьэпэхэр дра-
гъэкIуэкI.

Псом  япэу  къагурыгъэIуапхъэр 
илъэсыщIэ псейхэр жармыкIэхэм 

къыщащэхун зэры хуейрщ: ахэр пи-
томникхэм къыщагъэкI, зыхуеин-
кIэ хъуну инагъым фIрамыгъэ-
шу е ягъэкъэбзэн хуей щIыпIэхэм 
 къраш.

Ди республикэм и зыгъэпсэху- 
пIэ щIыпIэхэм псейхэр щIыща-
хъумэр абыхэм я дахагъым и за-
къуэкъым - псейм хьэуар егъэ-
къабзэ, узыфэ куэдми хуэсэбэпщ. 
ЩIым къыщыкI жыг нэхъыжь ды-
дэхэм хабжэ псейр илъэс 200 - 300-
кIэ, уэздыгъейр илъэс 600-кIэ мэп-
сэу.

ЖАНХЪУЭТ Зузэ.

Iэпкълъэпкъым и сэбэп


